
ՆԵՐԱԾՈՒԹՅՈՒՆ 

Կրթությունը գիտելիքների 

քանակը չէ, այլ լիակատար ըմբռնումն 

ու հմուտ կիրառումն այն ամենի, ինչ 

գիտես:                                    

Ա. Դիստերվեգ                             

Կրթության առաջանցիկ զարգացումը ժամանակակից աշխարհում վճռորոշ 

նշանակություն ունի ոչ միայն հասարակության առաջընթացի, այլև յուրաքանչյուր 

առանձին մարդու ճակատագրի համար: 

Արդի պայմաններում կրթությունը մրցունակ տնտեսության ապահովման և 

ազգային անվտանգության գրավական է: Կրթության համակարգը կարող է և պետք է 

օգտագործի իր ներուժը հասարակությունը համախմբելու, սոցիալական 

լարվածությունը, հակամարտությունները հաղթահարելու ուղղությամբ: 

Կրթության նկատմամբ ժամանակակից պահանջների իրականացման և նրա 

սոցիալական դերի բարձրացման համար անհրաժեշտ է կրթական համակարգի 

արդիականացում, ինչպես նաև կրթության նկատմամբ պետության, 

հասարակության և անհատի ունեցած վերաբերմունքի փոփոխություն: «Ազգի 

կրթության ճիշտ կազմակերպումը պետության հզորությունն ապահովող 

ռազմավարություն է, կրթությանը սատար կանգնելը` հայրենասիրություն»: Այս 

կարգախոսով պետք է առաջնորդվի կրթության բնագավառի յուրաքանչյուր նվիրյալ: 

Կրթական համակարգը կոչված է ձևավորելու այնպիսի անհատներ, որոնք ի վիճակի 

կլինեն կատարելագործելու, փոփոխելու և զարգացնելու հասարակությունը:Արդի 

աշխարհում տեղի են ունենում գլոբալ զարգացումներ, սրընթաց փոփոխություններ. 

ավելի քան կարևորվում են կրթական առաջնահերթ խնդիրները, որոնք բխում են 

համաշխարհային կրթական զարգացումներիցֈ 

Վերջին տարիներին  հաճախ են համեմատվում ուսուցման ավանդական և 

ինտերակտիվ մեթոդները, ուսուցչակենտրոն և աշակերտակենտրոն մոտեցումները, 

դասի ընթացքում կիրառվող ավանդական և ժամանակակից միջոցներըֈ Ընդ որում ՝ 

այդ  հակադրումը կատարվում է այն համատեքստում , որ ինտերակտիվ և 

աշակերտակենտրոն մոտեցումները բացարձակապես լավն են, իսկ ավանդական և 

ուսուցակենտրոն մոտեցումները՝ վատըֈ Այս մոտեցումը գիտականորեն 

հիմնավորված չէֈ Գործնականում փորձը ցույց է տալիս, որ դասի մի փուլում 

արդյունավետ է ավանդականը, իսկ մեկ այն փուլում ՝ ժամանակակիցը, իսկ դասը 

ստեղծագործություն է և պետք է լինի հետաքրքիր և մոտիվացնողֈ 

Թեմայի արդիականությունը․ ուսուցման մեթոդների  կիրառումը, դրանց ճիշտ 

ընտրությունը  մշտապես եղել են մանկավարժների ուշադրության կենտրոնում՝ 

երկփեղկվելով ավանդականի և ժամանակակիցիֈ 

Մեր հետազոտության ընթացքում անդրադարձել ենք  ուսուցման մեթոդների 

արդյունավետությանը և փորձել ենք  կոնկրետացնել և բացահայտել  ուսուցման այս 

կամ այն մեթոդի արդյունավետությունը գործնականորենֈ 

Հետազոտության նպատակն է կիրառել և բացահայտել ուսուցման  մեթոդների 

արդյունավետությունըֈ 

Հետազոտության խնդիրներն են՝  

1․ ուսումնասիրել թեմային վերաբերող գիտաուսումնական գրականությունը, 

2․ բացահայտել ուսուցման մեթոդների էությունը,  

3․ ընտրել դրանցից արդյունավետները գործնականորեն կիրառելու արդյունքում, 

ԳՐԱԿԱՆՈՒԹՅԱՆ  ԱԿՆԱՐԿ 

      Մեթոդը, բառացի նշանակում է «որևէ բանի հասցնող ուղի, լայն իմաստով` 

նպատակին հասնելու եղանակ, որոշակի ձևով կարգավորված գործունեություն:   

Մեթոդը իրականության ճանաչման անհրաժեշտ միջոց և գործիք է, այն որոշակի 

սկզբունքներով, կանոններով ու հնարներով իրականացվող գործունեություն է, որ 

կոչված է ապահովելու տրված նպատակը տանող կարճագույն ուղի: 

      Մեթոդները ստեղծվում են այս կամ այն տեսության շրջանակներում և կոչված 

են ծառայելու վերջինիս: Յուրաքանչյուր տեսություն ստեղծում է իր մեթոդները և 

նրանց օգնությամբ լուծում տարազան հետազոտական կամ պրակտիկ խնդիրներ: 

Ուրեմն, մեթոդները գործիքներ են, որոնց օգնությամբ տեսությունն իրականացնում 

է իր իմացական կամ գործնական նպատակները: Այլ խոսքով, մեթոդը տեսության 

գործունակության, նրա ակտիվության դրսևորման միջոց է: Առանց մեթոդի 

տեսություն չկա, կարելի է ասել, որ մեթոդը միշտ թաքնված ձևով առկա է 

տեսության մեջ. դա գործունեության այն եղանակն է, որը ածանցվում կամ 

արտածվում է տեսության հիմնարար սկզբունքներից ու օրենքներից: 

      Կարևոր է ընդգծել նաև մեթոդի ու տեսության տարբերիչ 

առանձնահատկությունները: Տեսությունները երկու հիմնարար գործառույթ ունեն. 

բացատրել առկա փաստերը և կանխատեսել նոր փաստեր: Մեթոդը նման 

գործառույթներ չունի, այն ընդամենը տեսության կամ պրակտիկ գործունեության 

կարգավորիչ է, իրականության ճանաչման կամ նրա վերափոխման 

ռազմավարություն:  

 Ուսուցման մեթոդը ուսուցչի, աշակերտի իմացական և պրակտիկ 

գործունեությունը կազմակերպող, հաջորդական գործողությունների համակարգ է, 

որը հանգեցնում է կրթության բովանդակության յուրացմանը, ասել է թե` ուսուցման 

նպատակների իրականացմանը:  

 Ուսուցման մեթոդն իր գործառության մեջ ենթադրում է որոշակի 

ուսումնական նպատակի և վերջինս իրականացնելու համար անհրաժեշտ 

գործողությունների ու համապատասխան միջոցների առկայություն : Այլ խոսքով 

Ուսուցման մեթոդը, ուսուցման նպատակների իրականացմանն ուղղված 

մանկավարժի և սովորողների փոխկապակցված ու փոխպայմանավորված 

գործունեության եղանակ է կամ այլ կերպ` ուսումնական խնդիրների լուծմանը 

միտված, սովորողների իմացական և պրակտիկ գործունեությունը կազմակերպող 

մանկավարժի նպատակաուղղված գործողությունների համակարգ: 

Մանկավարժության մեջ մեթոդը հասկացվում է  մի կողմից որպես  ուսուցչի, իսկ 

մյուս կողմից ՝ որպես աշակերտի գործունեության եղանակֈ Մեթոդը 

փոխազդեցության , փոխգործողության եղանակ է, ուսուցիչ և աշակերտի  

աշխատանքի առանձնահատկությունների արտահայտությունն ուսուցման 

գործընթացում1 ֈ  

Կարելի է ասել՝ մեթոդն ուսուցչի համար դասավանդման, իսկ աշակերտի համար ՝ 

գիտելիքները, կարողություններն ու հմտությունները յուրացնելու եղանակ էֈ  

Դիդակտիկայում սկսած վաղ ժամանակներից , կուտակվել են ուսուցման բազմաթիվ 

ու բազմաբնույթ մեթոդներ, որոնց ըստ խմբերի դասակարգումը դարձել է հրատապ 

խնդիրֈ Ե․ Ա․ Գոլանտը, Ս․ Ի․ Պերովսկին ուսոցման մեթոդները դասակարգել են երեք 

խմբերում՝ խոսքային, զննական, և գործնական2ֈ Դասակարգելիս հիմք են ընդունել 

ինֆորմացիայի ընբռնման բնույթըֈ 

Մ․ Ա․ Դանիլովը և Բ․ Պ․ Եսիպովը , ելնելով ժամանակակից դիդակտիկայի 

խնդիրներից նույնպես դասակարգել են  ուսուցման մեթոդները ․ 

նոր գիտելիքներ ձեռք բերող մեթոդներ , կարողություններ, հմտություններ մշակող 

մեթոդներ, ստեղծագործական գործունեությունը ձևավորող մեթոդներ,գիտելիքները,  

կարողություններն ու հմտությունները ամրակայող , վերահսկող և ստուգող 

մեթոդներ3 ֈ 

Մ․ Սկատիկինը  հիմք ընդունեկով կրթության բովանդակության յուրացման 

մեջ սովորողների իմացական հնարավոր բնույթը, առանձնացրել է ուսուցման 

հետևյալ մեթոդները՝ բացատրական- ցուցադրական, ինֆորմացիոն- ռեցեպտիվ, 

վերարտադրողկաան , պրոբլեմային շարադրանք, մասնակի որոնողական կամ 

էվրիստիկական և  հետազոտականֈ 

Ոսւուցման մեթոդների դասակարգմամբ զբաղվել են նաև մանկավարժ 

գիտնականներ՝ Ա․ Ն․ Ալեքսյուկը և Ի․ Դ․ Զվերևը, Վ․ Ֆ․ Պալամարչուկը և Վ․ Ի 

Պալամարչուկը , Ս․ Գ․ Շապավալենկոն և ուրիշներ, իսկ ահա Յու․ Կ․ Բաբանսկին 

ընդհանրացրել է ուսուցման մեթոդների մասին պատկերացումները , տեսակետներն 

ու այլ հանգամանքներ4ֈ 

Որպեսզի աշակերտները ունենան մնայուն գիտելիքներ, պետք է ուսուցանվող 

նյութը կրկնելու, ամրապնդելու, կիրառելու, կապակցելու հնարավորություններ  

 

1  Ամիրջանյան Յու․ Ա, Սահակյան Ա․ Ս․, Մանկավարժություն, Երևան, 2005, էջ 156, 

2  Алехин А․ Ю․  Общие методы обучения в школе ,Москва, 1983, стр․ 78, 

3 Данилов М․ А․, Есипов Б․ П․,  Дидактика, Изд-во Акад․ пед․ наук, 1957, стр․ 45, 

4 1 Бабанский Ю․ К․, Методика обучения в совр․ общеобразоват․ школе, Москва, 1989 ,стр 95 

ընձեռվենֈ Ընդ որում՝ դա պետք է արվի կանոնավոր և շարունակական ձևովֈ 

Այլ կերպ ասած՝ պետք է կարևորել ոչ միայն ուսումնական ծրագրի 

ընդգրկումը,  խորությունը այլև մատուցումըֈ Իսկ դա հնարավորինս լավ կարելի է 

անել ուսուցման մեթոդների միջոցով, որոնք ինչպես տեսանք մշտապես զբաղեցրել 

են մանկավարժական միտքըֈ 

ԳԼՈՒԽ 1 

ՈՒՍՈՒՑՄԱՆ ՄԵԹՈԴՆԵՐԻ ԸՆՏՐՈՒԹՅՈՒՆԸ ՀԱՅՈՑ ԼԵԶՎԻ ԵՎ ԳՐԱԿԱՆՈՒԹՅԱՆ  

ԴԱՍԻ ԸՆԹԱՑՔՈՒՄ 

Աշակերտի գիտելիքներին մի փոքր կայծ տալու համար ուսուցիչն իր մեջ պետք է լույսի 

մի ամբողջ ծով կուտակիֈ 

Վ․ Սուխոմլինսկի 

Ուսուցչը պետք է կարողանա ճիշտ ընտրել ուսուցման մեթոդներըֈ Ուսուցման 

այս կամ այն մեթոդի ընտրությունը, նախևառաջ,  պայմանավորված է տվյալ 

առարկայի չափորոշչային և ծրագրային պահանջներով և ուսուցման 

նպատակներով:  

Մեթոդն ինքնին ընդամենը գործիք է` դասի նպատակին հասնելու համար. 

կարևոր է ճիշտ ընտրել և օգտագործել այդ գործիքը ուսուցման նախապես 

պլանավորած նպատակներին հասնելու համար: 

Ստորև ներկայացնում ենք դասի տարբեր փուլերում կիրառման համար 

երաշխավորելի մեթոդների նկարագրություններ, որոնք արձանագրված են 

հետազոտության արդյունքում: 

Դրանց նպատակը, բացի վերը նշվածից, նաև հետևյալն է` 

 սովորողներին հնարավորինս ակտիվ ներառել ուսուցման գործընթացի մեջ, 

 ապահովել նրանց գործուն մասնակցությունը դասի յուրաքանչյուր փուլին, 

 սովորողի ուշադրությունը հնարավորինս կենտրոնացած պահել և ուղղորդել 

ինքնուրույն արդյունքների հասնելուն,  

 ապահովել արդյունավետ հետադարձ կապ: 

   Դասի խթանման փուլի արդյունավետ կազմակերպումը մեծապես նպաստում է 

ուսուցման արդյունավետությանն ընդհանրապես: Մեթոդական գրականության մեջ 

առանձնացված են դասի խթանման փուլի արդյունավետ կազմակերպմանն ուղղված 

բազմաթիվ մեթոդներ և հնարներ, որոնցից մի քանիսը  գործի ենք դրել և 

կներկայացնենք  ստորև: 

Յուրաքանչյուր հաղորդակցության մեջ կարևոր է սկիզբըֈ Մարդկանց մոտ 

սովորաբար տպավորվում է հաղորդակցության սկզբի և վերջի հատվածներըֈ 

Հաղորդակցման առաջին րոպեներին է մարդը որոշում դիմացինին լսել, թե ոչֈ Այդ 

առումով դասի հաջող սկիզբը շատ կարևոր էֈ Եթե ուսուցչին հաջողվի դասի առաջին 

րոպեներին գրավել աշակերտների ուշադրությունը, ապա դա էապես կնպաստի 

դասի արդյունավետ ընթացքինֈ 

Դասի մասնակցային սկիզբ ապահովող լավագույն մեթոդներից մեկը մտագրոհն 

էֈ Մտագրոհի միջոցով ուսուցիչը դասարանից հավաքում է մտքեր տվյալ թեմայի 

վերաբերյալֈ Ընդ որում՝ մտագրոհի ժամանակ կարևոր է մտքերի քանակըֈ Կարևոր է 

նաև, որ աշակերտները առանց երկար մտածելու պատասխանեն ուսուցչի հարցին, 

որպեսզի ուսուցչի համար պարզ դառնան նաև այն սխալ պատկերացումները, որոնք 

թեմայի վերաբերյալ ունեն աշակերտներըֈ Վերջին տարիներին մասնագետները 

մտահոգություն են հայտնել մտագրոհի հետ կապվածֈ Բանն այն է, որ դասերի 

ժամանակ ակտիվ աշակերտները մենաշնորհում են մտագրոհըֈ Դանդաղ մտածող, ոչ 

ակտիվ աշակերտները կարող են դուրս մնալ մտագրոհիցֈ Դրա համար 

առաջարկվում է օգտագործել նաև մտագրոհի գրավոր տարբերակըֈ Ուսուցիչն 

աշակերտներին առաջարկում է թղթի վրա գրել իրենց մտքերը և հանձնել իրենֈ Այս 

մոտեցումը չի փոխարինում բանավոր մտագրոհինֈ Պարզապես լրացնում է այնֈ 

Նախնական կազմակերպիչ  մեթոդը շատ արդյունավետ է խթանման փուլում 

սովորողների հետաքրքրությունը շարժելու համար: Մեթոդի էությունը հետևյալն է. 

սովորողների ուշադրությունը կենտրոնացնելու և հետաքրքրություն առաջացնելու 

նպատակով ուսուցիչը նախապես ընտրում է թեմայի հետ խիստ կապված և 

հետաքրքրաշարժ մի փաստ կամ դրվագ և ընթերցում այն: Օրինակ` գրողների 

կենսագրության  ուսուցման ընթացքում խթանման փուլը կարելի է սկսել տվյալ 

հեղինակի կյանքից որևէ հայտնի ու հետաքրքիր պատմության ընթերցմամբ կամ 

նկարների (կամ տեսաֆիլմի) դիտումով, որից  հետո կազմակերպել փոքրիկ 

քննարկում:  

Իսկ եթե, օրինակ, դասի թեման է ՙԹվականի տեսակները՚, ապա կարելի է գրել` 

մեկ, երեք, հիսուն, առաջին, յոթերորդ թվականները և հարց ուղղել դասարանին. 

ի՞նչ տարբերություն կան այս թվերի միջև, ո՞ր դեպքում ո՞ր թիվն ենք 

օգտագործում և այլն:  

Նախապես դուրս գրել թեմայի հետ առնչվող մի քանի բառ կամ հասկացություն: 

Ուսուցիչը գրատախտակին կամ ցուցապաստառին նախապես գրում է թեմայի 

հետ առնչվող մի քանի բառ և առաջարկում սովորողներին մտածել, թե ինչ է 

կատարվելու այդ բառերի շրջանակում կամ ինչպես են իրար հետ կապվելու այդ 

բառերը և այլն: Օրինակ, եթե դասի թեման է Ներսես Շնորհալու ՙԱռավոտ լուսո՚ 

բանաստեղծությունը, ապա կարելի է գրել հետևյալ բառերը` առավոտ, լույս, այգ, 

արշալույս, արեգակ, արփի, երկինք, շող, գանձ, գովք, տաղ   և սովորողներին 

առաջարկում կազմել աքրոստիկոս տրված շարքի բառերից որևէ մեկով: Կամ 

կարելի է  հանձնարարել ներկայացնել փոքրիկ շարադրանք նշված բառերով և 

այլն: 

Հնարավոր նախադասություններ:  Ուսուցանվող նյութից (գրական բնագրից, 

դասի նյութից և այլն), որը դեռևս ուսումնասիրված չէ, առանձնացվում և 

գրատախտակին գրվում են 10 կամ 15 բառ, արտահայտություն, եզրույթ կամ 

գաղափար: Այդ ցանկում անհրաժեշտ է ընդգրկել ոչ միայն սովորողներին լավ 

ծանոթ, այլև անծանոթ և դժվարություն առաջացնող բառեր, 

արտահայտություններ և այլն: Ապա սովորողներին հանձնարարվում է տրված 

ցուցակից ընտրել ամենաքիչը երկու բառ (արտահայտություն, եզրույթ կամ 

գաղափար) և դրանցով կազմել նախադասություններ` ենթադրելով, թե այդ 

բառերն ինչպես կարող են օգտագործված լինել անցնելիք նյութում: Սովորողները 

կարդում են իրենց կազմած նախադասությունները: Քննարկելով ամբողջ 

դասարանի հետ, ուսուցիչը, ընտրում է դրանցից մեկը և նույնությամբ գրառում 

գրատախտակին` ընդգծելով կարևոր բառերը: Այնուհետև սովորողները 

շարունակում են կարդալ իրենց կազմած նախադասությունները, նույնկերպ 

կատարվում է ընտրություն և գրանցվում գրատախտակին: Դա շարունակվում է 

այնքան, մինչև ցուցակում եղած բոլոր բառերով կազմված նախադասությունները 

հայտնվեն գրատախտակին: Եթե կան անծանոթ կամ անհասկանալի բառեր, 

արտահայտություններ, ապա սովորողների ուժերով առաջարկվում է կռահել, 

փորձել հասկանալ դրանց իմաստը և դրանցով նույնպես կազմել 

նախադասություններ: Այնուհետև սովորողներին հանձնարարվում է կարդալ 

դասի նյութը և համապատասխան բառին, արտահայտությանը հանդիպելիս, 

համեմատել գրատախտակին գրված նախադասության հետ: Երբ սովորողներն 

ավարտում են ամբողջ նյութի ընթերցանությունը, ուսուցիչը փորձում է նրանց 

հետ միասին պարզել, թե ինչպես կարելի է փոփոխել կազմած 

նախադասությունները, որպեսզի վերջիններս իմաստով հնարավորինս մոտ 

լինեն իրենց կարդացած բնագրին: Հնարավոր է, որ կարիք լինի ամբողջովին 

վերաձևակերպել նախկին նախադասությունը կամ կազմել նոր ամբողջական 

նախադասություններ և ավելացնել նախկին կազմածներին: 

Այս մեթոդի կիրառումը հնարավորություն է տալիս սովորողներին մինչև 

բնագիրը ընթերցելը ծանոթանալ այնտեղ ընդգրկված հիմնական բառերին, 

արտահայտություններին, եզրույթներին, գաղափարներին և այլն: Այն մեծապես 

նպաստում է բնագրի արդյունավետ ընկալմանը, ապահովում է սովորողների 

գործուն մասնակցությունը դասին, ձևավորում է ընթերցելու կարողություններ: 

 Ազատ շարադրանք: Դասի անմիջապես սկզբում սովորողները հինգ րոպեի 

ընթացքում շարադրում են այն ամենը ինչ գիտեն կամ ցանկանում են իմանալ 

թեմայի վերաբերյալ:  

Օրինակ, եթե դասի թեման է`«Սայաթ-Նովայի կյանքն ու ստեղծագործության 

ընդհանուր բնութագիրը», ապա սովորողի ազատ շարադրանքը կարող է հետևյալ 

տեսքն ունենալ.  



11 
 

Սայաթ-Նովայի մասին ես գիտեմ, որ նա աշուղ է, գրել է երգեր: Ինձ հայտնի է 

նրա` «Աշխարհումըս ախ չիմ քաշի» և «Քյամանչա» երգերը: Ես լսել եմ նրա 

երգերը: Գիտեմ նաև, որ Սայաթ-Նովան գրել է թիֆլիսահայ բարբառով: Դիտել եմ 

նաև նրա մասին պատմող գեղարվեստական ֆիլմը:   

Այս հնարը նպաստում է սովորողների հետաքրքրությունների խթանմանը, վեր է 

հանում նախնական գիտելիքները, նպաստում է նրանց գործուն 

մասնակցությանը դասին: 

 Խթանող հարցեր: Ուսուցիչը նախապես պատրաստում է դասի նյութի հետ 

անմիջականորեն առնչվող հարցեր, որոնց պատասխանները զետեղված են դասի 

տեքստի մեջ: Այս ձևը կարող է կիրառվել բոլոր առարկաների ուսուցման 

ընթացքում:  

Օրինակ, եթե դասի թեման է «Գրիգոր Նարեկացու կյանքը»(10-րդ դասարան), 

ապա դասից առաջ, խթանման նպատակով, սովորողներին կարելի ուղղել 

հետևյալ հարցերը. 

 Որտե՞ղ է ծնվել Գրիգոր Նարեկացին: 

 Ինչի՞ հետ է կապված, «Նարեկացի» անվանումը: 

 Ի՞նչ է Նարեկը: 

 Ո՞վ է Նարեկացին մեր ժողովրդի համար և այլն: 

Բանալի բառեր 

 Բավականին հետաքրքիր մեթոդ է (մեթոդական հնար), բայց և բարդ, քանի որ 

պահանջում է մի կողմից՝սեփական մտքերի  գրավոր շարադրանք՝  որոշակի, 

սահմանափակ,  բառերի ու բառակապակցությունների շուրջ£ Բանալի բառեր 

մեթոդը, որոշ տարատեսակներով, ստեղծագործական զարգացումներով, կարող է 

կիրառվել  դասի  խթանման փուլում£ 

         Ուսուցիչը նախապես բնագրից ընտրում և դուրս է գրում 5-6 բանալի բառեր կամ 

արտահայտություններ: Հարկավոր է ուշադրություն դարձնել, որպեսզի ընտրվեն և՛ 

գոյական (առարկա, երևույթ, իր, այնպես էլ հատկանիշ), և՛ գործողություն ցույց տվող 

բառեր և բառակապակցություններ, որպեսզի աշակերտները կարողանան 

ինքնուրույն խոսք (շարադրանք) ձևակերպել դրանց շուրջ£ Ապա սովորողներին 

տրվում է  տրվում է 5 -6 րոպե, որպեսզի այդ բառերն օգտագործեն փոքրիկ 

շարադրանքում, դրանով իսկ կռահումներ անեն, թե  ինչպես են դրանք կիրառված 

լինելու բնագրում կամ ինչ կարող է կատարվել այդ բառերի շրջանակում: Երբ 

սովորողները հանձնարարությունը կատարում են, մի քանիսը, ըստ ցանկության, 

ներկայացնում են իրենց աշխատանքները: 

    Ուսուցիչը կարող է  հանձնարարել նաև նոր նյութի ուսումնասիրության ժամանակ 

հատուկ ուշադրություն դարձնել այդ բառերին, միաժամանկ նաև ստուգել ճիշտ են 

կռահել, թե՝ոչ: 

ԳԼՈՒԽ 2 

ՀԱՄԱԳՈՐԾԱԿՑԱՅԻՆ ՈՒՍՈՒՑՄԱՆ ՄԵԹՈԴՆԵՐ 

 

Համագործակցային ուսուցման գաղափարաբանությունը մանրակրկիտ 

մշակվել է ամերիկյան մանկավարժների երեք խմբի կողմից (Ջ. Հոփկինսի 

համալսարան` Ռ. Սլավին, Մինեսոտայի համալսարան` Ջոնսոն եղբայրներ, 

Կալիֆոռնիայի համալսարան` Ջ. Արոնսոն):  

Այսօր արդեն ամբողջ աշխարհում համագործակցային ուսուցումը դիտարկվում է 

որպես ավանդական մեթոդներով ուսուցման գործընթացի լավագույն 

այլընտրանք:  Համագործակցային ուսուցման նպատակները չեն 

սահմանափակվում միայն գիտելիքների ձեռքբերմամբ, այստեղ առաջնային են 

նաև սոցիալական հմտությունների, փոխհաղորդակցական կարողությունների 

ձևավորման լայն հնարավորությունները: Միայն համագործակցային ուսուցման 

դեպքում են երեխաները լայն հնարավորություն ունենում միասին աշխատելու, 

սովորելու, ստեղծագործելու, իրար օգնելու:   

Համագործակցային ուսուցման հիմնական գաղափարը միասին սովորելն է, 

այլ ոչ թե ինչ-որ մի բան միասին կատարելը: Պետք  է միշտ նկատի առնել այն 

հանգամանքը, որ աշակերտներին մի սենյակում նստեցնելը, մի խմբում 

ընդգրկելը, նույն առաջադրանքը տալը դեռևս բավարար չեն համագործակցային 

ուսուցման մասին խոսելու համար: Ոչ բոլոր խմբերը կարելի է համարել 

համագործակցային:  

Փոքր խմբերով աշխատանքներ կիրառելու սկզբնական փուլում 

համագործակցային ուսուցման հավանականությունը նվազ է: Բայց պետք է 

հետևողականորեն ձգտել համագործակցային ուսուցման մթնոլորտի 

ստեղծմանը, որպեսզի արդարացված ու արդյունավետ լինի փոքր խմբերով 

աշխատանքը:   

Կրթության հայտնի տեսաբաններ Ժան Պիաժեն, Լև Վիգոտսկին և ուրիշներ, 

պնդում են, որ երեխայի մտավոր զարգացման գործում սոցիալական 

փոխազդեցությունն ու միջանձնային հաղորդակցությունը կարևոր գործոններ են: 

    Համագործակցային ուսուցման կարևորագույն ձեռքբերումներն են` 

1. անձի զարգացումը և անհատականության ձևավորումը. 

2.  հոգեբանական և ֆիզիկական առաղջության ապահովումը. 

3.  սթրեսի հաղթահարումը. 

4.  շրջապատողների հետ առողջ փոխհարաբերությունների կառուցումը: 

    Դասի բոլոր փուլերում պիտի ապահովվեն համագործակցային ուսուցման 

հետևյալ տարրերը՝ 

 դրական փոխկախվածություն. 

 դեմ առ դեմ փոխազդեցություն. 

 անհատական հաշվետվություն և պատասխանատվություն. 

 միջանձնային կամ փոքր խմբերով աշխատանքի հմտություններ. 

 խմբային գործընթաց/ մշակում. 

 փոխներգործուն կամ ինտերակտիվ առաջադրանք: 

Համագործակցային ուսուցումն ակնկալում է 

ուսուցչի  դերի  փոփոխություն. ուսուցիչն առաջնորդում և ուղղորդում 

է  դասարանը՝ ստեղծելով  փոխադարձ վստահության մթնոլորտ և 

համագործակցությունը  խթանող միջավայր: Ուսուցիչը հրամայողից 

վերափոխվում է հրահանգչի, աջակցողի և դիտարկողի: 

Համագործակցային ուսուցման ընթացքում ուսուցիչը ստանձնում է  մեծ թվով 

պարտականություններ՝ 

 դասերի, վարժությունների, առաջադրանքների պլանավորում. 

 սովորողների խմբերի ձևավորում. 

 սովորողների տեղաբաշխում. 

 առաջադրանքի ներկայացում, և բացատրում. 

 խմբային աշխատանքի հսկողություն և անհրաժեշտության 

դեպքում  միջամտություն. 

 օգնություն  սոցիալական հմտությունների զարգացման հարցում. 

 գնահատում:  

Համագործակցային ուսուցման հիմնական մեթոդներից են` աշակերտների թիմային 

առաջադիմություն, խճանկար, շրջագայություն պատկերասրահում, խմբային 

հետազոտություն: 

ԵԶՐԱԿԱՑՈՒԹՅՈՒՆՆԵՐ 

1․ Դպրոցական պրակտիկայում առավել հաճախ կիրառվում են խոսքային, զննական 

և գործնական մեթոդները :  

2․ Կրթության նկատմամբ ժամանակակից պահանջների իրականացման և նրա 

սոցիալական դերի բարձրացման համար անհրաժեշտ է կրթական համակարգի 

արդիականացում, ինչպես նաև կրթության նկատմամբ պետության, հասարակության 

և անհատի ունեցած վերաբերմունքի փոփոխություն: 

3․ Մեթոդների ճիշտ ընտրությունից է կախված դասի արդյունավետությունը և 

հաջողության ապահովումըֈ 

4․ Դասի յուրաքանչյուր փուլ ունի հենց այդ փուլին բնորոշ մեթոդըֈ 

5․  Հետազոտության արդյունքում պարզեցինք, որ հայոց լեզվի և գրականության 

ժամանակ արդյունավետ է կիրառել Մտագրոհ, Խթանող հարցեր,  Ազատ 

շարադրանք, Հնարավոր նախադասություններ, Նախնական կազմակերպիչ, Բանալի 

բառեր, Վենի դիագրամ մեթոդներըֈ 

6․ Միայն համագործակցային ուսուցման դեպքում են երեխաները լայն 

հնարավորություն ունենում միասին աշխատելու, սովորելու, ստեղծագործելու, իրար 

օգնելու, ինչը բավականին կարևոր էֈ    

